
Кириш. Жаҳон адабиётига назар ташлар эканмиз, қадим замонлардан то ҳозирга 

қадар минглаб даҳолар, шоир-у ёзувчилар ўтган.Ана шулардан бири дунё адабиётида 

ўчмас из қолдира олган, чинакам барҳаёт адабий қаср қура олган даҳо- Фирдавсийдир. 

Улуғ шоир нафақат Эрон, Ўрта Осиё, Шарқий Туркистон балки бутун Европа хусусан 

Англияда ҳам адабиётнинг йирик намоёндаси сифатида меҳр қозона олган. Бутун 

ҳаётини халқ дарди билан ҳамнафасликда, инсонлар учун қайғуриб ўтказган ва энг 

аввало халқ орасида шухрат қозонган. Фахрий лақаби “Ҳаким” (илмли, пухта билимга 

эга), шоирлик тахаллуси “Фирдавсий” форсий (тожик), паҳлавий ва араб (тозий) 

тилларини мукаммал ўрганган. 

Буюк адибнинг Шарқ ва жаҳон адабиётига қўшган ҳиссасини ўрганиш 300 йилдан 

ортиқ тарихга эга. Биз бу мақолада Фирдавсийнинг Англияда ўрганилиши ва инлиз 

халқи орасида шухрат қозонганлиги тўғрисида фикр юритмоқчимиз.Шарқнинг кўплаб 

улуғ сиймолари асарлари аллақачон инлиз тилига таржима қилинган, кенг ўрганилган. 

Жумладан, ўзбек адабий тилининг асосчиси А.Навоий, шоx ва шоир З.М. Бобур, А. Жомий, 

Фузулий каби буюк шоирларимиз асарлари вафотларидан бироз ўтгандан кейин Ғарб 

тилларига таржима қилинган ва ижодлари тадқиқ қилинган. 

Адабиётлар таҳлили ва методологияси. Сўз санъатининг гултожи бўлмиш 

“Шоҳнома” ўша даврлардаёқ ровийлар (достонларни ёд олиб халқ орасида куйловчилар) 

ёрдамида халқ орасига кириб бориб тиллардан-дилларга кўчиб, улус меҳрини қозонди 

ва одамлар достонларни ёд олишга интилар эдилар. [1,288-289б.б] 

Бизга маълумки, Фирдавсий шахси жуда ҳам мураккаб ва ибратлидир. Унинг 

ижоди серқирра ва ранг-баранг, турли воқеаларга бойлиги билан ҳам нозиктаъб 

инглизларнинг юксак баҳосига сазовор бўлди. Уни Англияда изчил ва илмий ўрганиш 

ХVIII-асрдан бошланган. Фирдавсийшуносликка катта ҳисса қўшганлар Уилям Жонс, Д. 

Эрбело, Я. Чемпион, Жеймс Аткинсон, Эдуард Браун, Жюл Мохол, Сэр Денисон Росс, Сэр 

Чарлз Уилкинсон номларини эҳтиром билан тилга оламиз. Англия халқи илк бор 

Фирдаввсий ижодини инглиз шарқшуноси ва таржимони Уилям Жонс(1746-1794 

йилларда яшаб ўтган) шарофати ва меҳнати орқали танидилар. У “Шоҳнома” ни алоҳида 

қисмларини кичик ҳикоялар ва қисқа ватанпарварлик, эл-юрт ҳимоясига доир 

қиссаларга ажратиб таржима қилиб, чоп эттирди. Шунингдек айрим манбалар гувоҳлик 

берадики, “Фирдавсий номи авваламбор инглиз сайёҳи Жонн Фрейер (1698) нинг 

сафари, яъни форс элини ўрганиш ҳисоботида келтирилган, “Шоҳнома” ни форс 

рицарларининг қахрамонлик деб хисоблаган[2,84] ”. Мутахассисларнинг маълумотидан 

шу хулоса келадики, инглизлар У. Жонс тадқиқотига қадар Фирдавсийнинг ҳаёти ва 

ижоди ҳақида аниқ ва мукаммал маълумотга эга бўлмаган. Аммо, биз Фирдавсий номи 

Англияда XVIII асргача маълум бўлмаган деган фикрдан йироқмиз. Олим ўзининг “Шарқ 

халқлари назмларидан қисса” китобида (1772й, Лондон) “Рустам ва Сухроб” достони 

қисмларидан парчаларни чоп эттирди. Кўп ўтмай “Султон Маҳмуд ҳақида хажвия” 

китобида “Шоҳнома” дан баъзи бир парчаларни инглиз китобхонларига туҳфа этади. 

Фирдавсий ҳаёти ва ижодини ёритиш орқали таржимон ва муҳаррир нафақат ўз юртида 

балки инглиз тилида сўзлашувчи халқлар орасида ҳам катта обрў-эътибор қозонди. Бу 

вақтда инглиз китобхон оммасини форсий қиссалар, ҳикоя ва шеърларга қизиқиши 

баланд эди. Бу қизиқишларни ҳис этган Жонс ўз мутахассислиги хуқуқшунослик илмини 

ўрганишдан юз ўгириб, бебаҳо Шарқ хазинаси томон юз тутади. Унинг тилга, айнан форс 

адабиётига бўлган муҳаббати кундан кунга ошиб борарди. Сер Уильям Жонс шарқ 

адибиётининг гўзаллиги ва мафтункорлиги ҳамда форс шеъриятининг табиати 

тўғрисида шундай гапиради: «Шарқ шеърияти энг бой ва ибратли ифода тилидир; у 

ҳаётни акс эттирувчи сув ва олов каби ранг барангдир ».[2] 

Айнан мана шу изланиши туфайли У.Жонс форс ва хинд-европа тиллари оиласи 

ўртасидаги ўхшашликни сезди ва кейинчалик хам унга “Шохнома”ни ўрганиш орқали 

эришилди. У.Жонс "Шоҳнома" ни бир қатор шеърий ҳикоялар китоби (бир жилд) 

сифатида таништирди. Дастлаб 1772-йилда лотин ва кейинчалик, 1775-йилда инглиз 

тилларида нашр этилган.Уильям Жонс "Шоҳнома" ни инглиз тилига таржима қилар 

екан, "Шоҳнома" нинг равонлиги ва унинг қаҳрамонлари ва тавсифларидан 

таъсирланиб: Лотин черковининг кўрсатмасига биноан, У.Жонс Шарқ шеъриятининг 

даҳоси шарафига Фирдавсийни "Aвлиё Фирдавсиюрум" деб атаган. Aйнан шу ўрганиш 

орқали профессор Уильям Жонс тилшуносликка оид китоблари ва форс адабиётига оид 

илмий изланишлари орқали ўз даври ҳамда келажак олимлари ва таржимонларига асос 

яратди. 

Сэр У.Жонс асарларида Фирдавсийни форснинг Гомери деб номлаган. Шарқ 

шеъриятига оид кўплаб асарларида “Рустам ва Сухроб” достонидан таъсираниб ўз 

шеърларида воқеъаликлардан фойдаланган ва юнон фожеъаси наъмуналарига 

таққослаган. Фирдавсийнинг Шохномаси Эроннинг миллий эпосидан жахон 

адабиётининг вакиллик асарига ўтиш чегарасини кесибўтди. 1772-йил Сэр Уильям 

Жонс “Шарқ халқлари шеърияти” асарида Гомер билан Фирдавсийни бир мақомда 

тасвирлайди. Иккала шоирда хам образлар табиий, адабий шоирнавислик услубида ва 

хар иккаласида хам мохирона сўз санъати борлиги таъкидланган. 

Муҳокама. Бир неча йил ўтгач, 1814-йилда яна бир инглиз олими Жеймс 

Aткинсон "Рустам ва Суҳроб" достонини қайта ўрганиб, Фирдавсий ихлосмандлари 

орасида ўзини танитди [3]. Шохноманинг ушбу қисмини қайта талқин этиш билан 

кифояланмаган Aткинсон 1829-йилда афсонавий Ҳиндистон ўлкасига саёҳат қилди ва 

“Шоҳнома”ни хам шеърий,ҳам насрий шаклда ўқувчиларга тақдим этди. "Шоҳнома" нинг 

қайтиши билан бирга Aткинсон инглиз ўқувчиларига буюк Эрон қиссаси муаллифининг 

ҳаёти тўғрисида батафсил маълумот берди. Аткинсон "Шоҳнома" ни Форс 

подшоҳларининг қаҳрамонлик ҳикояси деб атаган ва инглиз ўқувчиларига 

Фирдавсийнинг даври, таржимаи ҳоли ва адабий мероси тўғрисида қизиқарли 

маълумотлар берган. Биографияни шарҳлаш ва "Шоҳнома" ҳақида маълумот бериш 

пайтида Aткинсон энди улар "Шарқ Илиадаси" билан танишиб чиқишлари ҳақида айтиб 

ўтган. "Шоҳнома" - Эроннинг ўтмишдаги подшоҳларининг ҳикоялари ва афсоналари 

тўплами. Каюмарсдан 3600 йилдан ортиқ тарихга эга бўлган араблар истилоси даврига 

қадар давом этган тарихий воқеъликларни ўз ичига олади. "Шоҳнома" аслида Шарқнинг 

энг яхши ва ноёб адабий ютуқларидан биридир. 

Кўплаб олимлар Фирдавсийнинг соф ва ранг-баранг тили ҳақида мулоҳаза 

юритиб, Шоҳномада мумтоз адабиёт ва қадимий ёдгорликлар (хусусан “Авесто” 

қахрамонлари) тилидан кенг тарқалган сўзлар борлигини, унинг ифода услуби, 

безаклари тожик форс тилининг янада ривожланишига ҳисса қўшганлигини 

таъкидладилар. [4,5]. Aткинсон назарида "бу форс адабиётидаги энг бебахо ва 

такрорланмас асари бўлиши мумкин" деган хулосога келади.[6] Ва бу ўринда Аткинсон 

янглишмади, ўтмиш ва тарих силсиласида “Шохнома” энг буюк асар бўлиб қолди. 

Шунинг учун уни барча улуғворлиги содда ва равонлиги билан бир қаторда, 

мукаммалигги билан ҳам қалбан тушуниш ва ҳис қилиш мумкин. "Шоҳнома" муаллифи 

одатда Шарқнинг Гомери деб номланади, аммо бу форс-юнон ҳикояси шунчаки 

маънавий мувозанат ва таққослаш даражасида тақдим этилиши керак дегани эмас; 

ушбу асарларнинг ҳар бири ўз мамлакатларида, айниқса, жаҳон цивилизациясида энг 

яхши асарлардан бири деб ҳисобланади. “Шохнома” даги гўзал тасвирлар “Илиада” да 

ҳам, “Одиссея” да ҳам учрамайди. Асарнинг таркибидаги қўл жанги орасида марказий 

қаҳрамон Рустам; У юраксиз Фаридуннинг ўғли Эражнинг набираси Манучеҳр ва отаси 

Зобулнинг Сами Нариман ўғли Зол даврида туғилган. Рустам аслида форс адабиётининг 

Геркулесидир. Иккала қаҳрамон ҳам - Рустам ва Геракл - ўзларининг адабиётларида 

мард, жасур, қўрқмас ва кучли шахс сифатида тасвирланган. Ва уларнинг ўхшаш 

хусусиятлари жуда кўп. Aгар бу икки қаҳрамоннинг биргаликдаги эксплуатацияси 

(қобилият) хусусиятларини таҳлил қилсак, Рустамнинг эксплуатациялари етти, 

Гераклнинг эксплуатациялари эса ўн иккитадир. Шоҳномада бу амаллар "Хон" деб 

номланган; Рустамнинг етти хони, Исфандиёрнинг етти хони ва шунга ўхшашлар. 

Aткинсон Фирдавсийнинг ҳаёти ва ижодини қуйидагича тавсифлайди [6,5]: “У Хуросон 

вилоятининг Туси шаҳрида туғилган. Фирдавси-Ҳасан ибн Ишоқ ибн Шарафшоҳ (бу ном 

қанчалик даражада Фирдавсийга мос келади), 934 йилда Тус шаҳри яқинидаги Божи 

қишлоғида (Машҳад шаҳридан 25 км узоқликда)” дунёга келди. 

Натижалар. Фирдавсий деҳқонлар оиласида туғилганлиги маълум, бу эса 

Фирдавсийнинг болалигидан ўқишга қизиқишини билдиради.Ўша пайтдаги деҳқонлар, 

анъанага кўра ўз замонларида дунёвий фанлардан ҳам баҳраманд бўлишган. 

Фирдавсийнинг отаси ҳам маълум миқдордаги ерга эга бўлиб, у тирикчилик учун 

етарли бўлган ва унинг даромадлари ҳисобига ўғлини ўқитишга муваффақ бўлган. 

Фирдавсий она тили ва араб тилларини яхши биларди. Бундан ташқари, Фирдавсий 

зардуштийларнинг адабий тилини яхши билган ва паҳлавий тилини мукаммал 

даражада ўзлаштирган. Фирдавсий ёшлигидан қадимий ҳикоялар ва афсоналарни 

тинглашга қизиқанни айтиб ўтилади. Шу ўринда “Шохнома” нинг  инглиз адабиётида 

шухрат қозонишида Сэр Уилям Жонс ва Жеймс Аткинсонларнинг мехнатлари беқиёс. Бу 

даврда улар ўз ўқувчиларига Фирдавсийнинг ҳаёти ва ижоди ҳақида қизиқарли 

вақимматли маълумотларни бера олишди. Тарихий воқеъаларга таққосланса 

арабларнинг Осиёни забт этиши Англияни Нормандлар томонидан забт этилишига. 

Эронликларга қарши Наҳованд жанги, инглизларга қарши Хастинг жанги билан бир хил 

таркибга эга. 

Йигирманчи аср бошида Абулқосим Фирдавсийнинг ҳаёти ва фаолиятини яна бир 

инглиз олими Эдуард Браун кенг ўрганади. Э.Браун Кембриж олийгохида тиб илмини 

ўрганган, 1887 -йили докторлик даражасини олган. Лекин умуман табобат илми билан 

шуғулланмаган [7]. Шу йили у Эронга сафар қилади ва қадимий шахарлар Язд, Кирмон 

ва Техронда яшайди. Бу давр ичида шарқ халқларининг хаёти, турмуш тарзи, маданияти, 

адабиёти ва шеъриятини ўрганади. Сафар давомида Шарқнинг завқли тарихи ва шонли 

ўтмиши унинг қалбини мафтун этади. Эдуард умрини Шарқни ўрганишга сарфлашни 

мақсад қилади. Ўттиз йиллик мехнат-у изланишлар, тадқиқотлар натижасида “Эрон 

адабиёти тарихи” вужудга келди. У тўртта катта жилддан иборат бўлиб, қуйидаги 

тартибда битилган эди: биринчи жилд “Қадим замонлардан то Фирдавсийгача”(1902-

йил), иккинчи жилд “Фирдавсийдан Саъдийгача” (1906-йил) дунё юзини кўрди; учинчи 

жилд “Татар ва мўғулларни асри” (1920-йил), тўртинчи жилд “Жадид даври” номи билан 

чоп этилди. Ушбу китобларнинг ўрни ва ахамияти мухтасар бўлиб нафақат Европада 

балки Шарқ аабиёти учун нодир манбаадир. Эдуард Браун, Ж. Аткинсоннинг таржима 

қилган ривоятларини пухта таҳлил қилиб унга янги шакл ва ранг бериб, ўзининг қалб 

булоғи суви билан бойитади ва янада мукаммалроқ қилади.Эдуард Брауннинг 

тадқиқини яна бир фарқли жихати, у шоир шахсини яқиндан аниқлаш, туғилган ва 

вафот этган саналарини аниқ белгилаш учун тарихий маълумот ва тазкираларни қиёсий 

тарзда ўрганишидадир. 

Олиб борилган тадқиқотлар Фирдавсийнинг “Шоҳнома” асари жаҳон адабиёти ва 

маданияти хазинасига қўшилган энг бебаҳо жавоҳирлардан бири эканлигини яна бир 

бор исботлади. Эпоснинг бетакрор намунаси бўлган мазкур асар нафақат Шарқ балки, 

Ғарб мамлакатларида ҳам китобсеварларнинг севимли асари, маънавий мулкига 

айланиб улгурган. “Шоҳнома” дунёнинг кўплаб халқлари тилларига таржима қилинди. 

Унинг таркибидаги достонлар асосида мусиқа, драма, кино, тасвирий санъат 

дурдоналари юзага келди. Достонларни деярли барчамиллатларда топиш мумкин; 

аммо, "Шоҳнома" нинг донғи бутун дунёга маьлум ва машхур.Дархақиқат устоз, 

фирдавсийшунос олим Ҳамиджон Хомидов таъбирлари билан айтганда: “дунё 

адабиётининг буюк сиймоси Абулқосим Фирдавсийнинг юксак шеърий қасри, жахон 

эпосининг гултожиси бўлмиш “Шохнома” минг йилдан бери авлоддан-авлодга ўтиб 

барҳаёт яшаб келмоқда...”.[5] 

Хулоса. Фирдавсий Форс цивилизациясининг буюк маданиятини сақлаб қолган 

ва бошқаларга маълум қилган. У инсон табиатидаги жасорат, муҳаббат ва донолик каби 

ижобий фазилатлардан хикоя қилади.Бугунги кунда Шарқ мумтоз адабиётимизнинг 

нодир намуналаридан бўлган “Шоҳнома”нинг бардавом анъаналарини, умумбашарий 

ғояларининг аҳамиятини атрофлича таҳлил қилиш, бадиий жиҳатларини кенг 

қамровли тадқиқ этиш инглиз шоҳномашунослиги генезисини ҳам илмий-назарий 

жиҳатдан текширишимизда қўл келади. 

